ඇමුණුම්  අංක  - 02  
2. “දිරිය  පියස” නිවාස වැඩසටහන
නිවසක හිමිකාරීත්වය නොමැති බැවින් විවිධ අපහසුතාවයන්ට ලක්වන අඩු ආදායම්ලාභී ප්‍රජාව ඉලක්ක කරගනිමින් ඔවුන්ගේ නිවාස අවශ්‍යතාවය හඳුනාගෙන ඒ සඳහා මැදිහත් වී නිවාස පහසුකම් ලබා දෙමින් මේ වන විටත් සමෘද්ධි වැඩසටහන තුල  සාර්ථක ලෙස ‘‘දිරිය පියස” නිවාස වැඩසටහන ක්‍රියාත්මකවේ.  මෙම වර්ෂයේ නිවසකට රු.200,000/=ක් දක්වා මුදල් ප්‍රතිපාදන ප්‍රමාණය වැඩිකර ඇති අතර නිවාස 1,001ක් ඉදිකිරීමට අපේක්ෂිතය.
· ඒ අනුව ඔබ දිස්ත්‍රික්කය සඳහා වෙන්වන නිවාස සංඛ්‍යාව ඇමුණුම් අංක 2.A හි දක්වා ඇත. එය පාදක කර ගනිමින් දිස්ත්‍රික් කාර්යාල මඟින් ප්‍රාදේශීය ලේකම් කොට්ඨාස සඳහා නිවාස ගණනය කිරීම සිදුකල යුතුවේ.
· ඊට අමතරව 2018 වසරේ දිස්ත්‍රික්කයකින් නිර්දේශ කර ඇති ආදර්ශ ගම්මාන දෙක සඳහා එක් ගම්මානයකට නිවාස 03 බැගින් නිවාස 06ක් ලබා දීමට අපේක්ෂිතය. මෙහිදී අදාළ නිර්ණායක සපුරාලන ප්‍රතිලාභීන් නොමැති නම් ආදර්ශ ගම්මානයෙන් බැහැරව ප්‍රතිලාභීන් තෝරාගැනීම සිදුකළ යුතුය.
ප්‍රතිලාභීන් හඳුනාගැනීම
· මෙම නිවාස ප්‍රතිලාභීන් තෝරා ගැනීමේ දී මෙම වර්ෂයේ සවිබල ගැන්වීමට නියමිත පවුල් මූලික කොට ගත යුතු  වේ. ඒ තුල අදාල නිර්ණායක සපුරාලන ප්‍රතිලාභීන් නොමැති නම් ඉදිරි වර්ෂ එකකදී හෝ දෙකක් ඇතුලත ආර්ථික සංවර්ධනය තුලින් ජීවන තත්ත්වය උසස් කර සවිබල ගැන්වීමේ ප්‍රවේශයට යොමු විය හැකි පවුල් තෝරාගැනීම සුදුසු වේ. එවැනි පවුල් සඳහා ආර්ථික වශයෙන් ශක්තිමත් කෙරෙන ජීවනෝපාය සංවර්ධන ව්‍යාපෘති හඳුන්වා දෙමින් අදාල කාලය තුලදී සවිබල ගැන්වීමේ ඉලක්කය සපුරාලීමට අඛණ්ඩව පසුවිපරම් කරමින්  මෙහෙය වීම ඉතා ඵලදායී බව සඳහන් කරමි.
· නමුත් අදාල නිර්ණායක සපුරාලන  ආර්ථික හා සාමාජීය වශයෙන් අවාසි සහගත තත්ත්වයට පත්ව ඇති සවිබල ගැන්විය නොහැකි පවුල් ද ඉලක්ක කරගත යුතු අතර නිවාස ප්‍රතිලාභීන් තෝරා ගැනීමේදී                                                                                                                                                                                 අදාල නිර්ණායක යටතේ වඩාත්ම සුදුසු ප්‍රතිලාභීන් තෝරා ගත යුතුය.
· සෑම නිවාස ප්‍රතිලාභියෙක් පිළිබඳවම මූලික තොරතුරු වාර්තා ලබා ගත යුතු වේ. එය ඇමුණුම් අංක 2.B පරිදි ම සකස් විය යුතුය. පත්‍රිකාව සම්පූර්ණ කිරීම අදාල ග්‍රාම නිලධාරී වසමේ සමෘද්ධි සංවර්ධන නිලධාරී විසින් සිදු කළ යුතු අතර මෙම වාර්තාව සමඟ ප්‍රතිලාභියා දැනට සිටින නිවස සම්පූර්ණයෙන් විදහා දැක්වෙන පැහැදිලි ඡායාරූපයක් ලබා දීම අත්‍යාවශ්‍ය වේ. හිමිකාරීත්වය පිළිබඳව නීත්‍යානුකූලව ඉඩමේ ඔප්පුවක් නොමැති ප්‍රතිලාභීන් තම හිමිකාරිත්වය සඳහා නිරවුල් ලිඛිත සාක්ෂ්‍යයක් ඉදිරිපත් කලයුතුවේ. මෙම ප්‍රතිලාභීන්ගේ සියළු වාර්තා ප්‍රාදේශීය ලේකම් කාර්යාලයේ පිටපතක් සහිතව දිස්ත්‍රික් ලේකම් කාර්යාලය සතුව තිබිය යුතු අතර, අදාල නාම ලේඛණය හා ඡායාරූප කට්ටලය පමණක් ප්‍රධාන කාර්යාලය වෙත ලැබීම ප්‍රමාණවත්  වේ.
· මෙහි දී නිවාස ප්‍රතිලාභීන්ගේ නිවැරදි  නාම ලේඛනයම ලබා දීමට බෙහෙවින්ම සැලකිලිමත් විය යුතු අතර පසුව සංශෝධනය වන ප්‍රතිලාභීන් සිටී නම් එසේ සංශෝධනය කිරීම  දිස්ත්‍රික් ලේකම් විසින් අනුමත කර එම සංශෝධනය ප්‍රධාන කාර්යාලය වෙත ලිඛිතව ලබා දිය යුතුය. සියළුම නිවාස ඉදිකිරීමෙන් අනතුරුව එක් එක් ඉදිකළ නිවාස දැක්වෙන පැහැදිලි ඡායාරූප සමඟ නාම ලේඛනය 2018.04.06 දිනට පෙර ප්‍රධාන කාර්යාලය වෙත ලැබීමට සැලැස්විය යුතු වේ. ආදර්ශ ගම්මාන වලින් තෝරා ගන්නා ප්‍රතිලාභීන්ගේ නාම ලේඛනය අදාල ආදර්ශ ගම්මානයේ නම හා අනිකුත් විස්තර සමග වෙනම සදහන් කර එවීම අවශ්‍ය වේ.
· අදාල නිර්ණායක වලට පටහැනි ලෙස ප්‍රතිලාභීන් තෝරා ගැනීම කිසිම අවස්ථාවක සිදුනොකල යුතු අතර, ඒ සම්බන්ධයෙන් මනා විමසිලිමත් භාවයකින් හා වගකීමකින්  යුතුව සියළු නිලධාරින් කටයුතු කරනු ලැබිය යුතුවේ.
සහභාගිත්වය
· මෙම නිවාස ඉදිකිරීමේ දී පවුලේ දායකත්වය ප්‍රධාන කොට සැලකිය යුතු අතර ඔවුන්ගේ කැපවීම අත්‍යාවශ්‍ය වේ. මන්ද තම නිවස ඉදිකිරීමේ දී එම ප්‍රතිලාභීන් ලබන අත්දැකීම් සම්භාරය, සමාජ වගකීම හා පුද්ගල අභිමානය ගොඩනැඟීම තුලින් නිවාස තෘප්තිය සමඟ තම කුටුම්භය තුල සුරක්ෂිතතාව තහවුරු කර ගනිමින් කායික මානසික සහනයක් ලබා ගැනීම මගින් පුද්ගල ආධ්‍යාත්මික සංවර්ධනය තුලින් ජීවන තත්ත්වය උසස් කර ගැනීම ප්‍රධාන අරමුණක් වන බැවිනි. එනිසා ප්‍රතිලාභීන් තෝරා ගැනීමේ දී ඔවුන්ගේ කැපවීම පිළිබඳව ද සැලකිලිමත් වීම අත්‍යාවශ්‍ය වේ.
· ඊට අමතරව පරිත්‍යාගශීලීන්, හිතවතුන්, අසල්වැසියන්, ප්‍රජාමූල සංවිධානවල සාමාජිකයින්ගේ සහභාගීත්වය හා දායකත්වය ලබා සාමූහික ප්‍රයත්නයකින් සම්පූර්ණ නිවසක් ඉදිකිරීම කල යුතුවේ.

· පෞද්ගලික පවිත්‍රතාවය ගොඩනඟා තම පවුල් ඒකකය තුල ගෘහ ආශ්‍රිතව සෞඛ්‍ය සම්පන්න ජීවන රටාවක් ඇති කිරීම උදෙසා ඉදිකෙරෙන මෙම නිවස සඳහා ජල මුද්‍රිත වැසිකිළියක් ඉදිකර ගත යුතු වේ. ජලමුද්‍රිත වැසිකිළියක් දැනට භාවිත කරන්නේ නම් එය විධිමත් කර ගත යුතුවේ. අළුතින් ඉදිකරන්නේ  නම් නිවස සඳහා ලබා දෙන මුදලින් රු:15,000/= ක් වැය කොට සකසා ගත යුතුවේ. ඉදිකෙරෙන සෑම ගෘහ ඒකකයකටම ජල මුද්‍රිත වැසිකිළියක් ස්ථාපිත කිරීම මෙහි මූලික අරමුණ වේ.
ප්‍රතිලාභීන් තෝරාගැනීමේ නිර්ණායක
· ප්‍රතිලාභියා ඉඩමක් හිමි එහෙත් නිවසක් අහිමි සමෘද්ධි ප්‍රතිලාභියෙකු හෝඅඩු ආදායම්ලාභී අයෙකු වීම.
· තාවකාලික හෝ අනාරක්ෂිත නිවසක ජීවත්වීම‍.
· පවුලේ උපයන්නා මිය ගිය හෝ අක්‍රිය තත්ත්වයේ ඇති පවුල්.
· සමාජිකයින් වැඩි පවුලක්වීම හා ඉන් වැඩි පිරිසක් ගැහැණු ළමයින් ඇති කාන්තා මූලික පවුලක් වීම.
· ආබාධිත දරුවන් හෝ පවුලේ ප්‍රධාන උපයන්නා ආබාධිත වීම හෝ මියගිය පවුල්.
· දෙමාපියන් රැකබලා ගන්නා වැඩිහිටි අවිවාහක දරුවන් ඇති පවුල්.
· දෙමාපියන් අහිමි පාසල් යන තම භාරකරුවන් ලෙස ආච්චි හෝ සීයා ළඟ යැපෙන දරුවන් ඇති පවුල්.
· අඩක් නිම කර හෝ ඉදිකිරීම ආරම්භ කර වසර ගණනාවකට පසුවත් ගොඩනඟා ගත නොහැකි නිවාස හිමි පවුල්.
තෝරා  ගැනීමේ  ක්‍රියාවලිය හා අදාල නිලධාරීන්  
ඉහත දැක්වෙන නිර්ණායක අනුව ප්‍රතිලාභීන් තේරීමේදී අවම වශයෙන් එක් නිර්ණායකයක් හෝ සපුරා තිබීම අනිවාර්ය වේ. නිර්ණායක එකට වඩා සපුරාලන ප්‍රතිලාභීන් ද ඇති බැවින් ප්‍රමුඛතා ලේඛනයක් සකසා එයින් වඩාත්ම සුදුසු ප්‍රතිලාභීන් තෝරා ගත යුතුය. එසේ තෝරා ගැනීමේදී වසම්, ප්‍රාදේශීය ලේකම් කොට්ඨාශ හා දිස්ත්‍රික් යන අදියරයන් වලදී සැඳුම්ලන කමිටු නියෝජනය වන නිලධාරීන් පහත පරිදි වේ.

වැඩසටහන ක්‍රියාත්මක කිරිමේ වගකීම හා කාල රාමුව
වැඩසටහන ක්‍රියාත්මක කිරිමේ වගකීම හා කාල රාමුව ඇමුණුම් අංක 02.C හා දැක්වෙන අතර ඒ අනුව නියමිත කාල සීමාව තුළ අදාල පරිදි කටයුතු කළ යුතුය. අවශ්‍ය අවස්ථාවලදී තාක්ෂණික උපදෙස් සහයෝගය ලබා ගනිමින් කටයුතු කළ යුතු අතර සමාජ සංවර්ධන සහකාර නිලධාරින් විසින් අදාල සම්බන්ධීකරණය හා පසු විපරම් කටයුතු සිදුකළ යුතුවේ. මෙහිදී අදාල වසම්භාර සමෘද්ධි සංවර්ධන නිලධාරී විසින් පරිත්‍යාගශීලීන් හා ප්‍රජාවගේ සහයෝගය ලබා ගනිමින් සුරක්ෂිත භාවය සහිතව සාර්ථක නිවාස ව්‍යාපෘතියක් නිම කිරීමට සම්බන්ධ වීම කළ යුතුවේ.
මූල්‍ය ප්‍රතිපාදන ලබාදීම හා වාරික නිදහස් කිරීම.
	වාරිකය
	මුදල(රු:)


	නිවස ඉදිකෙරෙන අදියරයන්

	පළමු
	රු.75,000/=
	අත්තිවාරම් හා බිත්ති බැඳීම

	දෙවන
	රු.75,000/=
	වහලය සෙවිලි කිරීම

	තෙවන
	රු.50,000/=
	වැඩ අවසන් කිරීම


වසම් මට්ටමින් තෝරාගත් නිවාස ප්‍රතිලාභීන්ට, තාක්ෂණික නිලධාරීයාගේ සහතිකය මත ඉහතින් සඳහන් අදියරයන්ට නියමිත වැඩ කොටස් නිම කළ බවට සහතික කිරීමෙන් පසු ප්‍රතිපාදන නිදහස් කළ හැකිය.
 ‘‘දිරිය පියස” නිවාස වැඩසටහන සාර්ථක කර ගැනීම සඳහා දිස්ත්‍රික්කයේ සියලුම නිලධාරී දක්වන සහයෝගය ඉතා කෘතවේදීව අගය කරමි.

